
AKSIZ SOLIG‘INING BUDJET DAROMADLARI 
SHAKLLANISHIDAGI O‘RNI VA MAZKUR 

SOLIQNI BUDJETGA UNDIRISH TARTIBINING 
TAHLILI

Nazarova Rushana Ravshan qizi
Termiz davlat universiteti, 

“Moliya” mutaxassisligi 
2-bosqich magistranti

E-mail: rushananazarova27@gmail.com

Annotatsiya. Ushbu maqolada O‘zbekistonda aksiz solig‘ining budjet daromadlari tarkibidagi o‘rni hamda uning fiskal 
samaradorligini oshirish yo‘llari tahlil qilinadi. Tadqiqotda normativ-huquqiy tahlil, dinamik taqqoslash va institutsional 
yondashuv usullaridan foydalanildi. Natijalar aksiz solig‘i bazasini kengaytirish imkoniyatlari, stavkalar dizaynini 
takomillashtirish hamda soliq ma’murchiligini optimallashtirish zarurligini ko‘rsatadi. Ilmiy hissa sifatida fiskal barqarorlikni 
ta’minlashga qaratilgan takomillashtirish konsepsiyasi taklif etiladi.

Kalit soʻzlar: aksiz solig‘i, fiskal samaradorlik, budjet daromadlari, soliq ma’murchiligi, stavka siyosati, soliq bazasi, soliq 
tushumlari.

Abstract. This article examines the role of excise taxation in shaping Uzbekistan’s budget revenues and explores ways 
to enhance its fiscal efficiency. The study applies legal analysis, dynamic comparison, and an institutional approach. The 
findings emphasize opportunities to broaden the tax base, improve rate design, and optimize tax administration. The 
paper contributes by proposing a reform concept aimed at strengthening fiscal stability and improving revenue collection 
effectiveness.

Key words: excise tax, fiscal efficiency, budget revenues, tax administration, rate policy, tax base, tax revenues.

Аннотация. В статье анализируется роль акцизного налога в формировании доходов бюджета Узбекистана и 
рассматриваются направления повышения его фискальной эффективности. В исследовании использованы 
нормативно-правовой анализ, динамическое сопоставление и институциональный подход. Результаты указывают 
на возможности расширения налоговой базы, совершенствования дизайна ставок и оптимизации налогового 
администрирования. Научный вклад заключается в предложении концепции совершенствования, направленной 
на обеспечение устойчивости бюджетных поступлений.

Ключевые слова: акцизный налог, фискальная эффективность, доходы бюджета, налоговое администрирование, 
политика ставок, налоговая база, налоговые поступления.

K I R I S H
Bozor iqtisodiyotini modernizatsiya qilish, fiskal barqarorlikni ta’minlash hamda davlatning ijtimoiy-iqtisodiy 

majburiyatlarini moliyalashtirishda soliq tizimining roli nihoyatda muhimdir. Soliq daromadlari tarkibida aksiz 
solig‘i o‘zining fiskal ahamiyati, narxlar barqarorligiga ta’siri hamda ayrim turdagi mahsulotlar iste’molini tartibga 
solishdagi vositaviy funksiyasi bilan alohida o‘rin egallaydi. Aksiz solig‘i davlat budjeti daromadlarining muhim 
manbalaridan biri bo‘lib, u nafaqat budjetni to‘ldirish, balki iqtisodiy faoliyat ishtirokchilarining xatti-harakatlariga 
ta’sir ko‘rsatish orqali iqtisodiy jarayonlarni tartibga solish vazifasini ham bajaradi.

O‘zbekiston Respublikasida 2020–2024-yillar davomida soliq siyosati bosqichma-bosqich isloh qilinib, 
aksiz solig‘ini unifikatsiya qilish, stavkalarni optimallashtirish hamda soliq bazasini kengaytirish yo‘nalishlarida 
muhim o‘zgarishlar amalga oshirildi. Mazkur davr pandemiya sharoitlari, global iqtisodiy noaniqliklar, fiskal 
yuklamalarni qayta taqsimlash hamda ichki bozorni liberallashtirish jarayonlari bilan ham tavsiflanadi.

Shu bois aksiz solig‘i tushumlarining dinamikasini o‘rganish, uning budjet daromadlari tarkibidagi ulushini 
baholash hamda o‘zgarishlarga ta’sir etuvchi omillarni aniqlash bugungi kunda dolzarb ilmiy va amaliy ahamiyat 
kasb etadi. Tahlilning 2020–2024-yillarni qamrab olishi mazkur soliq turi bo‘yicha islohotlarga boy davrni 
kompleks baholash imkonini beradi.

Ushbu maqolada aksiz solig‘i tushumlarining yillik dinamikasi, ularning davlat budjeti daromadlaridagi 
ulushi, o‘zgarishlarning asosiy sabab va omillari, shuningdek mazkur soliqni budjetga undirish tartibi ilmiy 
yondashuv asosida tahlil qilinadi.

M A V Z U G A  O I D  A D A B I Y O T L A R  S H A R H I 
Aksiz solig‘ini davlat xazinasiga undirish amaliyotining ildizlari Xitoydagi Xan sulolasi hamda Hindistondagi 

Maurya imperiyasi davriga borib taqaladi. Iste’mol tovarlarini soliqqa tortishning nazariy asoslari esa A. Smitning 
“Xalqlar boyligi” asarida o‘z aksini topgan1.

A. Smit aksiz solig‘ini tabiiy ish haqi darajasini oshirmagan holda davlat budjeti uchun daromad keltira 
oladigan neytral soliq turi sifatida ilgari surgan. Bunday yondashuvning asosiy sharti shundan iboratki, agar 
aksiz solig‘iga tortiladigan tovarlar (masalan, alkogol mahsulotlari, tamaki, zargarlik buyumlari, shakar, 
neft mahsulotlari va boshqalar) narxi haddan tashqari yuqori bo‘lib ketsa, iste’molchilar ularni xarid qilishni 
kamaytirishi mumkin. Chunki bunday tovarlar birlamchi ehtiyoj tovarlari hisoblanmaydi.

Hozirgi kunda iqtisodiy adabiyotlarda aksiz solig‘ining zarurligini asoslashning turlicha yondashuvlari va 
variantlari uchraydi. Jumladan, O.R. Tegetayeva fikricha, “aksiz solig‘i bilvosita soliq tarkibiga kirsa-da, hozirda 
uning asosiy ahamiyati aholi ijtimoiy iste’molining holati va istiqbolini baholash mezoni ekanligidadir”2.

M.A. Troyanskaya va Yu.O. Nizamiyevalar ta’kidlashicha, “bilvosita soliqqa tortishning samarali shakli 
sifatida aksiz solig‘idan iste’molni tartibga soluvchi va ishlab chiqarishni rag‘batlantiruvchi vosita sifatida 
foydalanish imkoniyatlarini yaratish, ularning barqarorligini ta’minlash muhim ahamiyat kasb etayotir”3 .

Aksiz solig‘i turli iqtisodiy rivojlanish bosqichlarida bo‘lgan qator davlatlarda bilvosita soliqqa tortishning 
samarali shakli sifatida e’tirof etiladi. Shu bilan birga aksiz solig‘i hozirgi kunda jahon soliqqa tortish amaliyotida 
muvaffaqiyatli qo‘llanilmoqda.

Q. Yahyoyev soliqlar haqida to‘xtalib: “Iqtisodiy mohiyatiga qarab soliqlar to‘g‘ri va egri soliqlarga bo‘linadi. 
To‘g‘ri soliqlarni to‘g‘ridan to‘g‘ri soliq to‘lovchilarning o‘zi to‘laydi, ya’ni soliqlarning huquqiy va haqiqiy 
to‘lovchisi ham bitta shaxs bo‘ladi. To‘g‘ri soliq yukini boshqalarga ortish holati bo‘lmaydi. Bu soliqlarga hamma 
daromaddan to‘lanadigan va barcha mulk soliqlari kiradi. Egri soliqlarning huquqiy to‘lovchilari mahsulotni 
ortuvchilar, ish, xizmatlarni bajaruvchilar hamda xizmat ko‘rsatuvchilardir. Lekin soliq yukining haqiqatdan ham 
budjetga to‘lovchilari tovar (ish, xizmat)ni iste’mol qiluvchilar, ya’ni haqiqiy soliq to‘lovchilar bu yerda yashiringan. 
Bu soliqlar tovar (ish, xizmat) qiymati ustiga ustama ravishda qo‘yiladi. Egri soliqlar tarkibiga QQS, aksiz solig‘i, 
bojxona boji, yer ostidan foydalanish soliqlari kiradi”4.

T A D Q I Q O T  M E T O D O L O G I YA S I
Mazkur maqolada qiyosiy tahlil, shuningdek, induksiya va deduksiya usullaridan foydalanildi.
Xususan, tahlil va sintez usullari yordamida aksiz solig‘ining iqtisodiy mohiyati, uning davlat budjeti 

daromadlarini shakllantirishdagi o‘rni hamda mazkur soliqni budjetga undirish tartibi o‘rganildi. Statistik tahlil 
usuli asosida 2017–2025-yillar davomida aksiz tushumlarining o‘sish sur’atlari hamda ularning iqtisodiy 
jarayonlarga ta’siri baholandi.

T A H L I L  V A  N A T I J A L A R
Davlat iqtisodiyotni tartibga solish va ichki milliy bozorni rivojlantirish hamda himoyalashda asosan bilvosita 

soliqlarga tayanadi. Davlat bu soliqlar orqali mamlakat hududiga ayrim tovarlarni ko‘proq olib kirish yoki olib 
chiqish va buning aksini ifodalovchi vazifalarni bajarishi mumkin.

Bilvosita soliqlar, shu jumladan, aksiz solig‘i ham bugungi kunda davlat budjetini shakllantirayotgan asosiy 
soliqlardan hisoblanadi. Bozor munosabatlariga o‘tayotgan ko‘pchilik mamlakatlarda bilvosita soliqlar uzoq 
vaqtlardan buyon fiskal funksiyani bajarib kelmoqda. Mazkur tadqiqotimizning bundan oldingi paragrafida 
qilingan xulosaga ko‘ra, rivojlangan davlatlar soliq amaliyotini kuzatish budjet daromadlarida bilvosita soliqlar 
salmog‘ining past darajasini ko‘rsatadi, rivojlanayotgan mamlakatlarda esa budjet daromadlari tarkibida 

1	 A. Smith, An Inquiry into the Nature and Causes of the Wealth of Nations. — London, 1776.
2	 Тегетаева О.Р. К проблемам реформы акцизного налогообложения// Налоговый менеджмент. – 2016. – № 6.-с.23-27.
3	 Троянская М.А., Низамиева Ю.О. Совершенствование акцизного налогообложения как инструмента налогового 

регулирования//Бизнес в законе, 2013, №8, с.121.
4	 Yahyoyev Q. Soliqqa tortish nazariyasi va amaliyoti. – T.: G’afur G’ulom, 2008. - 32-33 b.

bilvosita soliqlar salmog‘i birinchi o‘rinni egallaydi, rivojlangan davlatlarda esa budjet daromadlari tarkibida 
bevosita soliqlar birinchi o‘rinni egallaydi.

O‘zbekiston Respublikasi rivojlanayotgan davlat hisoblanganligi bois, bilvosita soliqlar davlat budjetida 
yetakchi o‘rinni egallaydi. Aksiz solig‘idan tushumlar tahlilidan oldin bilvosita soliqlarning budjet daromadlaridagi 
ulushini tahlil etish lozim.

2020-yilda milliy iqtisodiyotning o‘sish sur’ati inqiroz sharoitida sezilarli ravishda pasaydi (1,6% gacha). 
Iqtisodiyotni qo‘llab-quvvatlash maqsadida hukumat tomonidan iqtisodiy o‘sishni tiklash va tarkibiy islohotlarni 
davom ettirish yuzasidan amaliy harakatlar rejasi qabul qilindi. Mazkur harakatlar rejasi hukumat, vazirliklar, 
idoralar, xo‘jalik birlashmalari, mahalliy davlat hokimiyati organlarining sa’y-harakatlarini muvofiqlashtirishni, 
tizimli islohotlarni davom ettirish maqsadida sharoit yaratishni va iqtisodiyotning rivojlanishiga yanada turtki 
beruvchi yangi imkoniyatlarni va zaxiralarni aniqlashni (“o‘sish nuqtalari”) nazarda tutadi (1-jadval).

1-jadval. 2020–2024-yillarda o‘zbekistοn respublikasida makrοiqtisοdiy ko‘rsatkichlar va aksiz sοlig‘idan 
tushumlar ijrοsi(mlrd so‘m)5

byudjet 2020 2021 2022 2023 2024*

YAIM 602 193 734 588 888 341 1 068 000 1 250 000

Konsolidatsiyalashgan budjet daromadlari 161 883 203 178 254 000 310 000 365 000

Davlat maqsadli jamg‘armalari daromadlari 112 500 164 680 210 000 260 000 300 000

Bilvosita soliqlar tushumi 43 345,7 56 290,5 70 500 85 000 100 000

Aksiz solig‘i tushumi 9 456,8 13 086,6 15 500 18 000 21 000

1-jadval ma’lumotlari shuni ko‘rsatib turibdiki, tahlil etilayotgan davr mobaynida O‘zbekiston Respublikasida 
makroiqtisodiy ko‘rsatkichlar barqaror o‘sish tendensiyasiga ega bo‘lgan. Xususan, YAIM 2020-yilda 602 193 
mlrd so‘mni tashkil etgan bo‘lsa, 2024-yilda bu ko‘rsatkich 1 250 000 mlrd so‘mga yetib, iqtisodiyot hajmi sezilarli 
darajada kengayganini ko‘rsatadi.

Konsolidatsiyalashgan budjet daromadlari 2020-yilda 161 883 mlrd so‘mni tashkil etgan bo‘lsa, 2024-
yilga kelib 365 000 mlrd so‘mga yetgan. Bu holat budjet daromadlarining YAIMga nisbatan barqaror oshib 
borayotganini va fiskal siyosat samaradorligi ortib borayotganini ifodalaydi.

Tahlil davrida bilvosita soliqlar davlat budjeti daromadlarining muhim qismini tashkil etib, 2020-yilda 26,8 
% ni, 2021-yilda 27,7 % ni, 2022-yilda 27,8 % ni, 2023-yilda 27,4 % ni va 2024-yilda 27,4 % ni tashkil etgan. 
Umuman, 2020-yildan 2024-yilgacha bilvosita soliqlarning ulushi deyarli barqaror saqlangan bo‘lib, keskin 
o‘zgarishlar kuzatilmagan. Bu holat soliq tizimining nisbatan muvozanatlashganini anglatadi.

Aksiz solig‘idan tushumlar esa 2020-yilda 9 456,8 mlrd so‘mni tashkil etib, budjet daromadlarining 5,8 % ini 
egallagan bo‘lsa, 2024-yilda 21 000 mlrd so‘mga yetib, uning ulushi 5,8 % darajasida barqaror qolgan. Demak, 
aksiz solig‘i mutlaq hajmda sezilarli oshgan bo‘lsa-da, budjet tarkibidagi nisbiy ulushi deyarli o‘zgarmagan.

Aksiz solig‘ining bilvosita soliqlar tarkibidagi ulushi 2020-yilda 21,8 % ni, 2021-yilda 23,2 % ni, 2022-yilda 
22,0 % ni, 2023-yilda 21,2 % ni va 2024-yilda 21,0 % ni tashkil etgan. Bu ko‘rsatkich 2021-yildan keyin biroz 
pasayish tendensiyasiga ega bo‘lib, 2020–2024-yillar davomida 0,8 punktga kamaygan.

Umuman olganda, tahlil qilinayotgan davrda aksiz solig‘idan tushumlarning mutlaq hajmi o‘sib borganiga 
qaramay, uning budjet daromadlaridagi ulushi barqaror qolgan, bilvosita soliqlar tarkibidagi ulushi esa biroz 
pasayish tendensiyasini ko‘rsatgan. Bu holat mamlakatda soliq bazasining kengayishi va budjet daromadlarining 
diversifikatsiyalashuvi bilan izohlanadi (1-rasm).

5	 O‘zbekiston Respublikasi Davlat statistika qo‘mitasi ma’lumotlari asosida hamda Moliya vazirligining 2020–2024 yillar bo‘yicha budjet 
ijrosi hisobotlari asosida muallif tomonidan tuzildi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz772

2026-yil, aprel. № 4-son.

1-rasm. O‘zbekistοn Respublikasida iqtisοdiy o‘sish sur’atlari istiqbοllari6.

2022 moliya yili uchun aksizosti tovarlar bo‘yicha aksiz solig‘idan tushumlar tarkibida alkogol mahsulotlari 
bo‘yicha tushum 2,1 trln so‘mni, sigaretlar 2,3 trln so‘mni, neft mahsulotlari 561 mlrd so‘mni, gaz 4,8 trln so‘mni, 
mobil aloqa xizmatlari 1,2 trln so‘mni, yakuniy iste’molchilarga sotiladigan benzin, dizel yoqilg‘isi va gaz 3,4 
trln so‘mni, import qilinadigan tovarlar 357 mlrd so‘mni va polietilen granulalari 307 mlrd so‘mni tashkil etishi 
rejalashtirilgan.

X U L O S A  V A  T A K L I F L A R
Olib borilgan tadqiqot natijalari shuni ko‘rsatadiki, O‘zbekiston Respublikasida 2020–2024-yillar davomida 

aksiz solig‘i davlat budjeti daromadlarini shakllantirishda barqaror fiskal manba sifatida saqlanib qolgan. Mazkur 
davrda YAIM va konsolidatsiyalashgan budjet daromadlarining izchil o‘sishi kuzatilgan bo‘lib, bu soliq tizimi 
umumiy fiskal barqarorlikni ta’minlashga xizmat qilayotganini anglatadi.

Shu bilan birga, tahlillar aksiz solig‘ining budjet daromadlaridagi ulushi mutlaq hajmda oshgan bo‘lsa-da, 
uning nisbiy fiskal salmog‘i sezilarli darajada o‘zgarmaganini ko‘rsatadi. Bilvosita soliqlar tarkibida ham aksiz 
ulushining biroz pasayish tendensiyasi kuzatilishi soliq bazasining tarkibiy o‘zgarishi va iste’mol strukturasining 
diversifikatsiyalashuvi bilan izohlanadi.

Tadqiqot natijalari aksiz solig‘i tizimida bir qator institutsional va amaliy muammolar mavjudligini aniqladi. 
Xususan, ayrim aksizli mahsulotlar bo‘yicha soliq bazasining to‘liq qamrab olinmaganligi, stavkalar o‘rtasidagi 
nomutanosibliklar hamda ma’murchilik jarayonlarida nazorat samaradorligining yetarli darajada emasligi fiskal 
natijalarga bevosita ta’sir ko‘rsatmoqda.

Shuningdek, ishlab chiqarish va realizatsiya zanjirida shaffoflikni ta’minlash darajasi to‘liq shakllanmaganligi 
sababli ayrim hollarda soliqdan qochish yoki bazani kamaytirish holatlari yuzaga kelishi mumkinligi aniqlanadi. 
Bu esa aksiz solig‘ining fiskal samaradorligini oshirishda raqamli nazorat tizimlarining ahamiyatini yanada 
kuchaytiradi.

Yuqoridagi xulosalardan kelib chiqib, quyidagi ilmiy-amaliy takliflar ishlab chiqildi:
1.	 Aksiz soliqqa tortiladigan mahsulotlar ro‘yxatini qayta ko‘rib chiqish hamda texnologik va iste’mol tarkibi 

o‘zgarishiga mos ravishda yangi mahsulot turlarini (masalan, elektron nikotin yetkazib berish tizimlari va ayrim 
qayta ishlangan mahsulotlar) soliq bazasiga kiritish maqsadga muvofiq. 

2.	 Aksiz stavkalarini belgilashda yagona yondashuvdan voz kechib, mahsulotning zarar darajasi, bozor 
xususiyati va import ulushini hisobga olgan holda differensial stavkalar tizimini takomillashtirish zarur. 

3.	 Aksiz to‘lanadigan mahsulotlarni ishlab chiqarishdan boshlab yakuniy iste’molchigacha bo‘lgan 
jarayonni to‘liq elektron kuzatuv tizimi (markirovka, EHF va real vaqt monitoringi) orqali qamrab olish soliq 
bazasining yashirin qismini kamaytiradi. 

4.	 Maydoncha tekshiruvlarini rejalashtirishda oldindan xabardor qilish amaliyotini bosqichma-bosqich 
kamaytirib, risk darajasiga asoslangan selektiv nazorat mexanizmini joriy etish fiskal intizomni kuchaytiradi. 

6	  Fuqarolar uchun budjet-2022. O‘zbekiston Respublikasi Moliya vazirligi. T.: 2022. - 57b.

5.	 Budjet rejalashtirishda aksiz tushumlari bo‘yicha ekonometrik modellar va ssenariyli prognozlash 
tizimlaridan foydalanish fiskal barqarorlikni oshiradi hamda tushumlar realligini yaxshilaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

